
KOMISIONERI PËR MBROJTJEN NGA DISKRIMINIMI 
 

Nr.  1370/2  Prot.       Tiranë, më   03 .  12 . 2025 

 

 

V E N D I M 

 

Nr.   284 , Datë    03  .  12 . 2025 

 

 

Mbështetur në nenin 32, pika 1, shkronja b), të ligjit nr. 10221, datë 04.02.2010 “Për Mbrojtjen 

nga Diskriminimi”, të ndryshuar1, Komisioneri për Mbrojtjen nga Diskriminimi2 mori në shqyrtim 

ankesën me nr. 215, datë 29.09.2025, paraqitur nga organizata Open Mind Spectrum Albania3, 

kundër D. M, në të cilën pretendohet për diskriminim në formën e gjuhës së urrejtjes për shkak të 

“orientimit seksual”, “identitetit gjinor” dhe “karakteristikat e seksit”. 

Në përfundim të shqyrtimit të ankesës, Komisioneri për Mbrojtjen nga Diskriminimi,  

 

K O N S T A T O I :  

 

I. Parashtrimi i fakteve sipas subjektit ankues. 
 

Referuar formularit të ankesës së depozituar pranë KMD-së, tek shpjegimi i fakteve për 

diskriminimin e pretenduar, subjekti ankues, ka parashtruar ndër të tjera se:  

“Më 24 shtator 2025, në emisionin televiziv “Ora e Betit” në Ora News, D. M, e ftuar si paneliste, 

përdori gjuhë bullizuese dhe stereotipizuese ndaj personave LGBTI. Ajo shfaqi qëndrime që nxisin 

paragjykim dhe stigmatizim të komunitetit LGBTI, duke përforcuar stereotipe negative dhe duke 

shkelur parimet e respektit dhe barazisë. 

 
1 Në vijim do t’i referohemi me akronimin LMD. 
2 Në vijim do t’i referohemi me akronimin KMD ose Komisioneri. 
3 Në vijim referuar me OMSA. 

Në këtë mënyrë, deklaratat e saj mund të konsiderohen si diskriminuese, pasi dëmtojnë dinjitetin 

dhe barazinë e personave LGBTI, duke kontribuar në një ambient të padëshirueshëm dhe të 

paqëndrueshëm për këtë komunitet. 

Emisioni i datës 24 shtator 2025, "Ora e Betit" në Ora News, ku D. M ishte e ftuar, përmban: 

- Diskutim mbi çështje të barazisë gjinore dhe të drejtave sociale. 

- Përdorim të gjuhës stereotipizuese dhe përqendrim në paragjykime lidhur me komunitetin 

LGBTI. 

- Deklarata dhe komente nga panelistët që mund të perceptohen si diskriminuese ndaj 

personave LGBTI, duke i kategorizuar në mënyrë negative ose duke përforcuar stereotipe 

sociale. 

- Momente ku u komentuan ose diskutuan çështje të shoqërisë dhe kulturës, por me një qasje 

që nuk respekton diversitetin dhe mund të dëmtojë dinjitetin e komunitetit. 

Në përgjithësi, emisioni përmban diskutime që kanë për qëllim debat publik mbi barazinë, por 

përmban edhe shprehje diskriminuese dhe stigmatizuese ndaj personave LGBTI, të cilat mund të 

përdoren si prova për ankesën pranë Komisionerit për Mbrojtjen nga Diskriminimi.” 

Subjekti ankues kërkon nga Komisioneri, shqyrtimin e kësaj ankese dhe konstatimin e 

diskriminimit në formën e gjuhës së urrejtjes. Gjithashtu, OMSA ka kërkuar ndër të tjera, si vijon: 

“ 

- Hetim i përdorimit të gjuhës diskriminuese: 

- Të shqyrtohet nëse shprehjet e përdorura nga D. M përbëjnë shkelje të ligjit kundër 

diskriminimit, veçanërisht ndaj personave LGBTI+. 

- Ndëshkimi me gjobë. 

- Vlerësimi i ndikimit në publik. 

- Të vlerësohet ndikimi i mundshëm i këtyre deklaratave në formimin e opinioneve negative 

dhe përforcimin e stereotipeve ndaj komunitetit LGBTI. 

- Marrja e masave ndaj personave përgjegjës. 

- Nëse konstatohen shkelje, të merren masa ndaj individëve përgjegjës, përfshirë mundësinë 

e ndjekjes ligjore dhe kërkimin e ndjeshmërisë publike. 

- Përmirësimi i trajtimit mediatik të komunitetit LGBTI+. 

- Të rekomandohet trajnimi i gazetarëve dhe moderatorëve për të shmangur përdorimin e 

gjuhës diskriminuese dhe për të promovuar një trajtim të barabartë dhe të respektueshëm 

të komunitetit LGBTI+. 

Qëllimi i kërkesës: Kërkesa synon të sigurojë një trajtim të drejtë dhe të barabartë për të gjithë 

individët, pa marrë parasysh orientimin e tyre seksual ose identitetin gjinor.” 

 

Pas kryerjes së verifikimit paraprak të ankesës dhe akteve bashkëlidhur saj, KMD gjykoi se kjo 

ankesë duhej plotësuar me informacion vijues. Për këtë arsye, Komisioneri iu drejtua subjektit 

ankues me email-in e datës 06.10.2025, si më poshtë:  

“Gjatë shqyrtimit paraprak të ankesës tuaj, evidentohet se pretendimet tuaja për përdorim të gjuhës 

diskriminuese, bullizuese dhe stereotipizuese kundrejt komunitetit LGBTI nga ana e D. M, i 

referohen në tërësi emisionit të datës 24 shtator 2025, të moderuar nga gazetarja Beti Njuma (TV 

Ora News). 

Për një shqyrtim të drejtë dhe objektiv të pretendimeve tuaja, ju lutem të specifikoni dhe identifikoni 

në mënyrë të qartë minutat e emisionit (duke qenë se i gjithë emisioni ka një minutazh prej gjithsej 

2 orësh e 36 sekondash) ku janë përdorur shprehjet e pretenduara nga ana juaj, të transkriptuara 

plotësisht, së bashku me shpjegimet përkatëse (konteksti ose nxjerrja nga konteksti e bisedës dhe 

tematikës së emisionit, referuar pretendimeve të shprehura në ankesën tuaj). 

Në këto kushte, për shqyrtimin e mëtejshëm të ankesës, kërkohet nga ana juaj që të vihet në 

dispozicion përpara Komisionerit, brenda 10 ditëve, informacioni i mësipërm.” 

Pas dërgimit të email-it të datës 06.10.2025, ku iu kërkua subjektit ankues specifikimi i minutave 

të emisionit dhe transkriptimi respektiv i shprehjeve e deklaratave të pretenduara se mbartin gjuhë 

urrejtjeje, OMSA, nuk ktheu asnjë përgjigje lidhur me sa më sipër kërkuar. 

II. Nga shqyrtimi paraprak i ankesës u konstatua se: 

Në nenin 1 të ligjit nr. 10221/2010 “Për Mbrojtjen nga Diskriminimi”, të ndryshuar parashikohet 

objekti i këtij ligji, duke u sanksionuar se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

Diskriminimi përkufizohet nga ligji 10221/2010 “Për Mbrojtjen nga Diskriminimi”, të ndryshuar, 

në nenin 3, pika 1, si: “‘Diskriminim’ është çdo dallim, përjashtim, kufizim ose preferencë, bazuar 

në cilindo shkak të përmendur në nenin 1 të këtij ligji, që ka si qëllim ose pasojë pengesën ose 

bërjen të pamundur të ushtrimit në të njëjtën mënyrë me të tjerët të të drejtave e lirive themelore të 

njohura nga Kushtetuta e Republikës së Shqipërisë, aktet ndërkombëtare të ratifikuara nga 

Republika e Shqipërisë, si dhe nga ligjet në fuqi”. 

Neni 7 i LMD-së, i ndryshuar, në pikën 1 të tij, parashikon se: “Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët publikë 

apo privatë, që krijojnë baza për mohimin e barazisë ndaj një personi ose grupi personash, ose që 

i ekspozon ata ndaj një trajtimi të padrejtë dhe jo të barabartë, kur ata ndodhen në rrethana të 

njëjta apo të ngjashme, në krahasim me persona të tjerë ose grupe të tjera personash, përbën 

diskriminim”. 

Komisioneri mori në shqyrtim ankesën bazuar në kompetencën e parashikuar nga neni 32, pika 1, 

shkronja “b”, të LMD, që i jep të drejtën për të shqyrtuar ankesat e paraqitura nga organizatat që 

kanë një interes të ligjshëm, për çështje që lidhen me interesa kolektive. 

Bazuar në dispozitën e mësipërme ligjore rezulton se, kërkesën për të filluar një procedurë 

administrative pranë Komisionerit mund ta bëjë edhe një palë e cila nuk pretendon diskriminim në 

emrin e vet, pra që nuk ka një interes legjitim të drejtpërdrejtë të vetin. Në këtë rast që kjo palë të 

legjitimohet për të bërë ankesë dhe për të filluar një procedurë administrative pranë Komisionerit, 

duhet të provojë se është mbajtëse e interesave kolektive, të cilat mund të cenohen nga procedura 

konkrete administrative. Një palë e tillë duhet të provojë lidhjen e detyrueshme, të drejtpërdrejtë që 

duhet të ekzistojë ndërmjet veprimtarisë që ajo kryen dhe çështjes së paraqitur pranë Komisionerit. 

Bazuar në nenin 3, pika 11, të LMD, përcaktohet se: “Organizatat me interesa legjitime” janë ato 

organizata, të cilat janë të regjistruara në Republikën e Shqipërisë dhe kanë si objekt të deklaruar 

të veprimtarisë së tyre mbrojtjen e të drejtave të njeriut, ose u ofrojnë ndihmë viktimave të 

diskriminimit”.  

Së pari, nga aktet e administruara rezulton se pala ankuese, Qendra “Open Mind Spectrum Albania” 

(OMSA), është një organizatë jofitimprurëse, regjistruar si person juridik me vendimin nr. 804, datë 

05.04.2013 të Gjykatës së Rrethit Gjyqësor Tiranë. Bazuar në ankesën e paraqitur, pala e mësipërme 

ankuese, nuk pretendon se është cenuar në interesin e saj të ligjshëm dhe të drejtpërdrejtë, por 

pretendon se gjuha e përdorur dhe e shpërndarë nga ana e subjektit kundër të cilit ka paraqitur 

ankesën, diskriminon komunitetin LGBTI dhe përbën gjuhë urrejtje për shkak të orientimit seksual,  

identitetit gjinor dhe karakteristikave të seksit. 

Pala ankuese, OMSA është organizatë jofitimprurëse, e cila ka në misionin e saj mbrojtjen dhe 

respektimin e të drejtave të njeriut për çdo person në Shqipëri. 

Sa më sipër, Komisioneri vlerëson se provohet lidhja e detyrueshme, e drejtpërdrejtë që duhet të 

ekzistojë ndërmjet veprimtarisë së palës ankuese dhe çështjes që kjo organizatë ka paraqitur, duke 

vlerësuar përfundimisht se ankuesi legjitimohet para Komisionerit për të paraqitur ankesën objekt 

shqyrtimi.  

Së dyti,  Komisioneri thekson se,  pala ankuese ka depozituar ankesë duke pretenduar përdorimin e 

gjuhës së urrejtjes nga ana e D. M, e ftuar si paneliste në emisionin televiziv “Ora e Betit” në Ora 

News. Në cilësinë e provës lidhur me publikimin e lajmit të pasaktë dhe diskriminues, pala ankuese 

ka vendosur në dispozicion Link-un: 

https://www.youtube.com/live/CBoIQZgLKo4?si=oFvOrP899KXiAtCv 

dhe Link-un në rrjetin social Instagram të subjektit Ora Neës, që pretendohet se përmban gjuhë 

urrejtje.  

Nga shqyrtimi paraprak i ankesës dhe bazuar në nenin 33, pika 4, shkronja “b” të ligjit nr. 

10221/2010 “Për Mbrojtjen nga Diskriminimi”, të ndryshuar, ku parashikohet se: “4. Ankesa nuk 

mailto:info@kmd.al
http://www.kmd.al/


 

 
Adresa: Rruga e Durrësit,  nr. 27, Kodi Postar 1001,  Tiranë , Tel: +355 4 2431078, E-mail: info@kmd.al, web: www.kmd.al 

 

5 

pranohet nëse: ....ç) ......nuk ka informacion të mjaftueshëm për të bërë të mundur një hetim;”, 

Komisioneri vlerëson se ankesa nuk duhet të pranohet pasi është e papajtueshme me dispozitat e 

këtij ligji. 

 

Nga shqyrtimi i ankesës rezulton se pala ankuese ka paraqitur pretendime lidhur me përdorimin e 

gjuhës diskriminuese, bullizuese dhe stereotipizuese ndaj personave LGBTI nga ana e D. M në 

emisionin “Ora e Betit” të datës 24 shtator 2025. Megjithatë, pas kryerjes së verifikimit paraprak si 

dhe kërkesës së Komisionerit për informacion plotësues më datë 06.10.2025, ku kërkohej 

specifikimi i minutave të emisionit dhe transkriptimi i shprehjeve e deklaratave respektive të 

pretenduara se mbartin dhe përçojnë gjuhë urrejtjeje, pala ankuese nuk dorëzoi asnjë nga 

informacionet e kërkuara. 

Në përfundim, duhet theksuar se paraqitja e provave dhe fakteve konkrete nga pala ankuese, është 

e domosdoshme për vijimin e shqyrtimit të ankesës dhe, në mungesë të tyre, Komisioneri nuk mund 

të konstatojë elementë të mjaftueshëm për të vazhduar me hetimin administrativ të çështjes4. 

Në përfundim të shqyrtimit paraprak të ankesës,  bazuar në  nenin 33, pika 4, shkronja “ç”, të ligjit 

nr.10221, datë 04.02.2010 “Për Mbrojtjen nga Diskriminimi”, të ndryshuar, Komisioneri arrin në 

përfundimin se, ankesa e paraqitur nga pala ankuese, nuk mund të pranohet, pasi nuk ka 

informacion të mjaftueshëm për të bërë të mundur hetimin dhe për rrjedhojë nuk mund t’i 
nënshtrohet procedurave të mëtejshme të parashikuara në ligj për shqyrtimin e saj. 

 

PËR KËTO ARSYE: 

Mbështetur në nenin 7, pika 3, nenin 20, pika 1 , shkronja “a”, nenin 21, pika 1, nenin 32, pika 1, 

shkronja a), nenin 33, pika 4, shkronja “ç” të ligjit nr. 10 221, datë 04.02.2010 “Për Mbrojtjen nga 

Diskriminimi”, i ndryshuar,   Komisioneri për Mbrojtjen nga Diskriminimi, 

V E N D O S I: 

1. Mospranimin e ankesës së subjektit ankues, organizatës Open Mind Spectrum Albania, 

kundër D. M, pasi nuk plotësohen kriteret përkatëse të parashikuara nga ligji nr. 10221/2010 

“Për Mbrojtjen nga Diskriminimi”, i ndryshuar. 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni e këtij vendimi. 

 

KOMISIONERI 
 

 Robert GAJDA 

 

4 Për analogji citojmë Vendimin nr. 79, datë 30.05.2023 dhe Vendimin nr. 166, dat 14.07.2025, të KMD-së. 

